
OʻZBEKISTONDA 
UZUMCHILIKNING OZIQ-
OVQAT XAVFSIZLIGIGA 
TAʼSIRI: MUAMMOLAR VA 
RIVOJLANISH ISTIQBOLLARI

Tursunov Toʻlqin Joʻraqulovich
Navoiy viloyati, Oʻsimliklar karantini va himoyasi boshqarmasi 
rahbariyat boshliq oʻrinbosari
ORCID: 0009-0004-0775-8751

Annotatsiya: Mazkur maqolada oziq-ovqat xavfsizligini taʼminlashda uzumchilik tarmogʻining iqtisodiy va strategik 
ahamiyati tahlil qilingan. Oʻzbekistonning iqlim va tuproq sharoitlari uzum yetishtirish uchun keng imkoniyatlar yaratadi. 
Shu bois, sohada kuzatilayotgan muammolar ishlab chiqarish hajmining cheklanganligi, qayta ishlash infratuzilmasining 
zaifligi, eksport salohiyatining toʻliq ishga tushmagani, moliyalashtirish va kadrlar yetishmovchiligi  aniqlanib, ularni 
bartaraf etishga qaratilgan takliflar ishlab chiqilgan. Tadqiqotda tahliliy, tizimli va qiyosiy yondashuvlardan foydalangan 
holda ushbu sohani rivojlantirish orqali oziq-ovqat xavfsizligini mustahkamlash yoʻllari asoslab berilgan.

Kalit soʻzlar: oziq-ovqat xavfsizligi, uzumchilik, agrar siyosat, qayta ishlash, eksport salohiyati, innovatsion texnologiyalar, 
klasterlashuv, iqtisodiy samaradorlik.

Abstract: This article analyzes the strategic and economic significance of viticulture in ensuring food security in Uzbekistan. 
The countryʼs favorable climate and soil conditions create ample opportunities for grape production. However, several 
systemic challenges are identified limited production volumes, weak processing infrastructure, underutilized export 
potential, insufficient financing, and a shortage of qualified personnel. Based on analytical, systematic, and comparative 
approaches, the study proposes concrete measures to address these issues and strengthen food security through the 
development of the viticulture sector.

Key words: food security, viticulture, agrarian policy, processing, export potential, innovative technologies, clustering, 
economic efficiency.

Аннотация: В данной статье рассмотрено стратегическое и экономическое значение виноградарства в обеспечении 
продовольственной безопасности Узбекистана. Природно-климатические условия страны способствуют 
развитию данного сектора. Однако выявлены системные проблемы ограниченные объемы производства, слабая 
инфраструктура переработки, неиспользованный экспортный потенциал, недостаточное финансирование 
и нехватка квалифицированных кадров. На основе аналитического, системного и сравнительного подходов 
предложены конкретные меры по их устранению, что способствует укреплению продовольственной безопасности.

Ключевые слова: продовольственная безопасность, виноградарство, аграрная политика, переработка, экспортный 
потенциал, инновационные технологии, кластеризация, экономическая эффективность.

K I R I S H
Davlatning asosiy maqsadlaridan biri-aholining turmush tarzini yaxshilash hamda ularning ehtiyojlarini 

qondirish uchun yetarli sharoitlar yaratishdan iborat. Bu borada aholini oziq-ovqat mahsulotlari bilan taʼminlash 
eng ustuvor vazifalardan biri hisoblanadi [10]. Aynan shu nuqtayi nazardan kelib chiqib, jahon miqyosida oziq-
ovqat xavfsizligini taʼminlash masalasi XXI asrning eng dolzarb global muammolaridan biri sifatida alohida 
ahamiyat kasb etmoqda. Chunki oziq-ovqat xavfsizligi fuqarolarning yetarli, sifatli va xavfsiz oziq-ovqat 

mahsulotlariga doimiy va barqaror ravishda ega bo‘lishini taʼminlashga qaratilgan siyosiy, iqtisodiy va ijtimoiy 
tizimlar majmuasidir. Bu esa bevosita aholi turmush darajasi va davlatning ijtimoiy siyosat samaradorligi bilan 
uzviy bog‘liqdir.

Shu bois mazkur tushuncha Birlashgan Millatlar Tashkilotining Taraqqiyot dasturi, FAO (BMTning Qishloq 
xo‘jaligi va oziq-ovqat tashkiloti) hamda qator xalqaro institutlar tomonidan keng targ‘ib qilinib, davlatlar oldiga 
strategik vazifa sifatida ilgari surilmoqda. Natijada, oziq-ovqat xavfsizligini taʼminlash har bir mamlakat uchun 
ustuvor siyosiy va iqtisodiy maqsadga aylanmoqda. Xususan, mamlakat miqyosida ushbu maqsadga erishishda 
qishloq xo‘jaligi tarmoqlari, ayniqsa ozuqaviy mahsulotlarni yetishtirish va qayta ishlash sohalarining o‘rni 
beqiyosdir. Shu jihatdan agrar sektor, xususan mevali daraxtlar va uzumchilik kabi yuqori qiymatli yo‘nalishlar 
nafaqat aholi uchun ozuqa manbai, balki iqtisodiy barqarorlikni taʼminlovchi muhim omil sifatida namoyon 
bo‘lmoqda.

Taʼkidlash joizki, O‘zbekistonda qishloq xo‘jaligi yalpi ichki mahsulotning 25-30 foizini tashkil etib, aholining 
katta qismini ish bilan taʼminlaydi. Ushbu soha oziq-ovqat xavfsizligini mustahkamlash, eksport salohiyatini 
oshirish hamda ijtimoiy barqarorlikni taʼminlashda alohida ahamiyat kasb etadi. Bundan tashqari, uzumchilik 
sohasi agrosanoat majmuasining anʼanaviy va istiqbolli tarmoqlaridan biri sifatida ajralib turadi. Mamlakatning 
qulay iqlim va tuproq sharoiti ushbu yo‘nalishni keng rivojlantirish uchun katta imkoniyatlar yaratadi. Haqiqatdan 
ham, respublikaning deyarli barcha hududlarida uzumzorlar mavjud bo‘lib, uzum mahsuloti nafaqat yangi holda 
isteʼmol qilinadi, balki uni qayta ishlash orqali mayiz, sharbat, murabbo, vino va boshqa yuqori qo‘shimcha 
qiymatga ega tayyor mahsulotlar  ishlab chiqariladi. Shu nuqtayi nazardan olib qaralganda, uzumchilik 
tarmog‘i nafaqat aholi uchun muhim ozuqa va daromad manbai, balki milliy oziq-ovqat xavfsizligining ustuvor 
yo‘nalishlaridan biri sifatida qaraladi. Ayniqsa, global iqlim o‘zgarishi, suv resurslarining cheklanganligi va aholi 
sonining ortib borishi sharoitida mahalliy mahsulotlarni yetishtirish va qayta ishlash salohiyatini yuksaltirish 
hayotiy zaruratga aylanmoqda. Shu nuqtayi nazardan kelib chiqib, uzumchilik tarmog‘ini har tomonlama 
rivojlantirish nafaqat iqtisodiy, balki oziq-ovqat xavfsizligini taʼminlashda ham strategik ahamiyat kasb etadi.

M A V Z U G A  O I D  A D A B I Y O T L A R  S H A R H I
Umumiy tahlillar shuni ko‘rsatmoqdaki, oziq-ovqat xavfsizligini ta’minlashda qishloq xo‘jaligining turli 

yo‘nalishlari, jumladan uzumchilik sohasi muhim o‘rin egallaydi. Respublikamizning iqlim va tuproq sharoiti 
aynan ushbu yo‘nalishni rivojlantirish uchun katta salohiyatga ega. Shu bois, so‘nggi yillardagi ilmiy tadqiqotlarda 
ham uzumchilikning iqtisodiy va ijtimoiy ahamiyati keng yoritilmoqda.

Jumladan, “Viticulture in Uzbekistan: A Tradition of Excellence” nomli maqolada ta’kidlanishicha, uzum 
yetishtirish mamlakatning deyarli barcha hududlarida amalga oshiriladi va bu, o‘z navbatida, aholining sifatli 
oziq-ovqat mahsulotlariga bo‘lgan ehtiyojini qoplash imkonini beradi. Shuningdek, ushbu sohada qayta ishlash 
orqali qo‘shimcha qiymat yaratiladi, bu esa eksport salohiyatini oshirishga xizmat qiladi [9].

Bundan tashqari, “Impact of Grape Production on Improved Family Income in Uzbekistan” nomli maqolada 
uzumchilikning aholi daromadlariga bo‘lgan ta’siri empirik tahlil etilgan. Mualliflarning qayd etishicha, uzum 
yetishtirish orqali mahalliy aholi nafaqat oziq-ovqat bilan ta’minlanadi, balki qo‘shimcha daromad manbai orqali 
oziq-ovqat xarajatlarini qoplash imkoniyatiga ham ega bo‘ladi. Bu holat, oziq-ovqat xavfsizligini ta’minlashning 
iqtisodiy mexanizmlaridan biri sifatida e’tirof etiladi [8].

Shu bilan birga, M.M. Ibrohimov tomonidan yozilgan “Prospects of the Viticulture Development in 
Uzbekistan” nomli maqolada uzumchilik sohasidagi mavjud muammolar va istiqbolli rivojlanish yo‘nalishlari 
yoritilgan. Ushbu tadqiqotda suv resurslaridan samarali foydalanish, klaster tizimi asosida faoliyat yuritish va 
texnologik yangilanishlar orqali uzumchilikni barqaror rivojlantirish mumkinligi asoslab berilgan. Muallif ushbu 
tarmoqni oziq-ovqat xavfsizligining strategik tarkibiy qismi sifatida ko‘rish lozimligini alohida ta’kidlaydi [4].

Shuningdek, Isroilov va Ochilovlarning hammuallifligidagi “Improvement of Organizational and Economic 
Mechanisms of Vine Clusters” nomli maqolada uzumchilik klasterlarini tashkil etish modeli, ularning 
samaradorligi va iqtisodiy afzalliklari asoslab berilgan. Mualliflarning taʼkidlashicha, klasterlashgan tarzda 
tashkil etilgan uzumchilik subyektlari mahalliy mahsulot yetishtirish, uni qayta ishlash hamda ichki va tashqi 
bozorlarda realizatsiya qilish orqali nafaqat daromad olish, balki oziq-ovqat barqarorligini taʼminlashga ham 
xizmat qiladi [5]. Qolaversa, Sh. Amanov va O. Fayziyevlarning “Oziq-ovqat xavfsizligini taʼminlashda mamlakat 
agrar siyosatining ustuvor yoʻnalishlari” nomli maqolasida jahonda kechayotgan globallashuv jarayonlarining 
oziq-ovqat xavfsizligiga taʼsiri, aholi sonining ortishi, pandemiya va boshqa global muammolar sharoitida oziq-
ovqat mahsulotlariga bo‘lgan talab oshib borishi bilan bogʻliq masalalar tahlil qilingan. Shuningdek, oziq-ovqat 
xavfsizligining tarkibiy qismlari jismoniy, iqtisodiy va sanitariya xavfsizligi bo‘yicha qoʻyilgan talablarga, oziq-
ovqat mahsulotlarini yetishtirish, saqlash va taqsimlash bo‘yicha Oʻzbekistonda amalga oshirilayotgan chora-
tadbirlar muhokama etilgan [3].

Shuningdek, O. Fayziyevning boshqa bir nechta tadqiqotlarida Oʻzbekistonda oziq-ovqat xavfsizligini 
taʼminlashga qaratilgan huquqiy-meʼyoriy hujjatlar tahlili, agrar siyosatning ustuvor yoʻnalishlari, oziq-ovqat 
mahsulotlari sifatini boshqarish, innovatsion texnologiyalarni joriy etish, chorvachilikni rivojlantirish, savdo-
logistika infratuzilmasini yangilash hamda taʼlim va fan integratsiyasi masalalari yoritilgan. Shu bilan birga, 
mamlakat oziq-ovqat tizimini mustahkamlashga qaratilgan aniq vazifalar va amaliy takliflar ilgari surilgan [1; 2; 
6; 7].

Nihoyat, keltirilgan tahlillar shuni anglatadiki, uzumchilik sohasini rivojlantirish nafaqat agrar sohada 
iqtisodiy faollikni oshiradi, balki aholining oziq-ovqat mahsulotlariga bo‘lgan talabini qondirish, ularning 
daromadini oshirish va mamlakatning oziq-ovqat xavfsizligini mustahkamlashda muhim o‘rin tutadi.

T A D Q I Q O T  M E T O D O L O G I YA S I
Mazkur mavzuni yoritishda tahlil, induksiya, deduksiya, tizimli va kompleks yondashuv usullaridan 

foydalanildi hamda mahalliy va xorijiy olimlarning uzumchilikni rivojlantirish va oziq-ovqat xavfsizligini 
taʼminlashdagi ilmiy qarashlari, shuningdek, sohaga oid meʼyoriy-huquqiy hujjatlar, xalqaro tashkilotlarning 
(FAO, UNDP) tavsiyalari oʻrganilib, asoslangan xulosa va amaliy takliflar ishlab chiqildi.

T A H L I L  V A  N A T I J A L A R
Yuqorida taʼkidlab o‘tilganidek, uzumchilik tarmog‘i oziq-ovqat xavfsizligini taʼminlashda muhim o‘rin 

tutadi. Biroq, ushbu sohada bir qator tizimli muammolar mavjud bo‘lib, ularni bartaraf etmasdan turib yuqori 
samaradorlikka erishish mushkul. Shu munosabat bilan, mavjud muammolarni chuqur tahlil qilish hamda ularni 
bartaraf etish bo‘yicha istiqbolli yo‘nalishlarni belgilash dolzarb ahamiyat kasb etadi (1-jadval).

1-jadval. Uzumchilik tarmogʻida oziq-ovqat xavfsizligini taʼminlashga toʻsqinlik qiluvchi muammolar va ularni hal 
etish yoʻllari1

№ Mavjud muammolar Rivojlanish istiqbollari 

1. Ishlab chiqarish hajmi bozor talablariga mos 
ravishda muvozanatlashgan Intensiv va yuqori hosilli texnologiyalarni joriy etish

2. Innovatsion texnologiyalarni joriy etish 
bosqichma-bosqich amalga oshirilmoqda

Zamonaviy agrotexnika, tomchilatib sugʻorish, mexanizatsiyani 
joriy etish

3. Qayta ishlash infratuzilmasi bosqichma-
bosqich takomillashtirilmoqda

Sharbat, mayiz, murabbo va boshqa qayta ishlash korxonalarini 
tashkil etish

4. Eksport salohiyati bosqichma-bosqich 
faollashtirilmoqda

Xalqaro standart va sertifikatlash (Halal, Global G.A.P) tizimini 
keng joriy etish

5. Eski bogʻlar va past hosilli navlar Yangi, eksportbop, yuqori hosilli navlarni yaratish va joriy qilish

6.
Mavjud suv va yer resurslaridan oqilona 
foydalanish orqali yuqori natijalarga erishish 
mumkin

Suv tejamkor texnologiyalardan (tomchilatib sugʻorish) keng 
foydalanish

7. Moliyaviy resurslarni jalb qilish 
bo‘yicha qo‘shimcha imkoniyatlar mavjud

Imtiyozli kreditlar, subsidiyalar va investitsiyaviy mexanizmlarni 
rivojlantirish

8.
Kadrlar tayyorlash va agrar konsalting 
xizmatlarini rivojlantirish bo‘yicha katta 
salohiyat mavjud

Agrar taʼlimni rivojlantirish, agrokengash markazlarini tashkil 
etish

9.
Tashish va logistika tizimini modernizatsiya 
qilish orqali xizmat ko‘rsatish quvvatlarini 
oshirish imkoniyati mavjud

Sovutgichlar va logistika infratuzilmasini yangilash va 
kengaytirish

10. Agrobozorda kooperatsiya aloqalarini 
rivojlantirish uchun keng imkoniyatlar mavjud

Uzumchilik klasterlari va kooperativlarini tashkil etish orqali 
“daladan dasturxongacha” tizimini yoʻlga qoʻyish

Xususan, ushbu yo‘nalishdagi rivojlanish imkoniyatlarini tahlil qilar ekanmiz, uzum yetishtirish hajmini 
oshirish salohiyati mavjudligini ta’kidlash mumkin. Hozirda ayrim hududlarda uzumchilikni rivojlantirish 
bo‘yicha qo‘shimcha choralar ko‘rish zarurati mavjud bo‘lib, bu esa hududlar kesimida ishlab chiqarish hajmini 
muvozanatlash va umumiy hosildorlikni oshirish imkonini beradi. Mazkur imkoniyatlardan samarali foydalanish 
kelgusida bozorda mahsulot ta’minotini barqarorlashtirishga va uzumchilik tarmog‘ining raqobatbardoshligini 
kuchaytirishga xizmat qiladi.

1	  Muallif tadqiqotlari asosida ishlab chiqildi

Uzumchilik tarmog‘ini yanada rivojlantirish borasida keng istiqbollar mavjud. Jumladan, intensiv 
texnologiyalarni keng joriy etish yo‘nalishida salmoqli salohiyat mavjud. Masalan, zamonaviy tomchilatib 
sug‘orish tizimlari, mexanizatsiyalashgan texnikalar, yuqori hosildor navlarni joriy etish bo‘yicha chora-
tadbirlarni kuchaytirish orqali hosildorlikni sezilarli darajada oshirish mumkin. Shuningdek, ilg‘or agrotexnik 
usullarni amaliyotga tatbiq etish bosqichma-bosqich rivojlanmoqda.

Bundan tashqari, mahsulotlarni qayta ishlash infratuzilmasini rivojlantirish yo‘nalishida ham muhim 
imkoniyatlar mavjud. Uzumdan tayyor mahsulotlar — sharbat, konservalar, murabbo va boshqa oziq-ovqat 
mahsulotlarini ishlab chiqarish quvvatlarini kengaytirish orqali ichki va tashqi bozor ehtiyojlarini samarali 
qondirish mumkin. Shu bilan birga, sovutgichlar va zamonaviy logistika tizimini shakllantirish orqali mahsulot 
yo‘qotishlarini minimallashtirish imkoniyati mavjud.

Eksport salohiyatini to‘liq ishga solish orqali xalqaro bozorga chiqish imkoniyatlari kengaymoqda. Xususan, 
xalqaro standartlarga javob beradigan mahsulot sifati, sertifikatsiya tizimlarini takomillashtirish, brendlash va 
marketing strategiyalarini kuchaytirish orqali eksport hajmini oshirish rejalashtirilmoqda.

Yana bir muhim yo‘nalish — bu uzum bog‘larini yangilash va zamonaviy ozuqa bazasini shakllantirishdir. 
Samaradorligi yuqori navlarni joriy etish, eskirgan bog‘larni bosqichma-bosqich yangilash orqali mahsulot 
sifatini va miqdorini oshirish imkoniyati mavjud.

Shuningdek, kadrlar tayyorlash va ixtisoslashgan agrar konsalting xizmatlarini rivojlantirish bo‘yicha ham 
istiqbolli yo‘nalishlar mavjud. Agronomiya va agrobiznes sohalarida malakali mutaxassislar tayyorlash, ilmiy 
tadqiqot natijalarini amaliyotga keng joriy etish orqali innovatsion rivojlanishni jadallashtirish mumkin.

Sug‘oriladigan yer va suv resurslaridan oqilona foydalanish, samaradorligi yuqori texnologiyalarni joriy 
etish orqali suv tejovchi sug‘orish usullarini kengaytirish ham tarmoq rivojiga ijobiy ta’sir ko‘rsatadi.

Bundan tashqari, moliyalashtirish va investitsion qo‘llab-quvvatlash mexanizmlarini takomillashtirish orqali 
fermer va dehqon xo‘jaliklarining texnik hamda moliyaviy imkoniyatlarini kengaytirish muhim ahamiyat kasb 
etadi. Xususan, kichik tadbirkorlik subyektlari uchun kredit va moliyaviy xizmatlardan foydalanish imkoniyatlarini 
kengaytirish orqali ularning iqtisodiy faolligini oshirish mumkin.

Umuman olganda, yuqoridagi yo‘nalishlar bo‘yicha izchil strategik yondashuvlar va amaliy choralarni 
amalga oshirish orqali uzumchilik tarmog‘ini rivojlantirish nafaqat tarmoq samaradorligini oshiradi, balki qishloq 
joylarda bandlikni ta’minlash, eksport salohiyatini kengaytirish va aholi daromadlarini oshirishga xizmat qiladi 
(2-jadval).

2-jadval. Oʻzbekistonda uzumchilikni rivojlantirish istiqbolari2

№ Yoʻnalish Kutiladigan natijalar

1. Oziq-ovqat xavfsizligi Aholi sifatli va foydali uzum mahsulotlari bilan taʼminlanadi, importga bogʻliqlik 
kamayadi.

2. Aholi daromadlari Fermerlar va klasterlar daromadlari ortib, yangi ish oʻrinlari yaratiladi.

3. Qayta ishlash va eksport Uzum mahsulotlari asosida yuqori qiymatli mahsulotlar ishlab chiqariladi va eksport 
hajmi oshadi.

4. Innovatsiyalar va 
agrotexnologiyalar

Yangi navlar va resurs tejamkor texnologiyalar joriy etilib, samaradorlik ortishi 
taʼminlanadi.

5. Agrar taʼlim va ilm-fan Ilmiy izlanishlar amaliyot bilan bogʻlanadi, mutaxassislar tayyorgarligi kuchaydi.

6. Xalqaro bozorda 
raqobatbardoshlik Sifatli va sertifikatlangan mahsulotlar xalqaro bozorda talabga ega boʻladi.

7. Eksportdan tushumlar Eksport hajmi va valyuta tushumlari ortib, toʻlov balansi muvozanatlanadi.

8. Mamlakat agrar brendi “Made in Uzbekistan” brendi xalqaro agrar bozorda tan olinadi va mavqe 
mustahkamlanadi.

Yuqoridagi 2-jadval maʼlumotlari tahlili asosida quyidagi ilmiy mulohazalarni bildirish mumkin.
Birinchidan, uzumchilik sohasi orqali aholining oziq-ovqat xavfsizligini taʼminlashda sezilarli ildamlanish 

kuzatiladi. Xususan, sifatli va foydali uzum mahsulotlarining ichki bozor bo‘ylab keng tarqalishi importga bo‘lgan 
ehtiyojni kamaytiradi. Bu holat esa milliy oziq-ovqat xavfsizligini mustahkamlashda hal qiluvchi omil sifatida 
namoyon bo‘ladi.

Ikkinchidan, uzumchilik klasterlari va fermer xoʻjaliklarining iqtisodiy faolligining ortishi natijasida aholining 
daromadlari oshadi. Yangi ish o‘rinlarining yaratilishi va bandlik darajasining kengayishi bevosita aholi 
farovonligiga ijobiy taʼsir ko‘rsatadi.

2	  Muallif tadqiqotlari asosida ishlab chiqildi

Uchinchidan, uzum mahsulotlarini qayta ishlash imkoniyatlarining kengayishi orqali yuqori qiymatli tayyor 
mahsulotlar mayiz, murabbo, sharbat va boshqalar ishlab chiqarish imkoniyati yuzaga keladi. Bu esa eksport 
salohiyatini oshiradi va tashqi bozorda mahsulotlarning raqobatbardoshligini taʼminlaydi.

Keyingi muhim yo‘nalish-innovatsiyalar va agrotexnologiyalarni joriy etishdir. Resurs tejamkor 
texnologiyalar, yangi serhosil navlar, raqamli agroqarorlar va intellektual boshqaruv tizimlarining qo‘llanilishi 
mehnat unumdorligi va ishlab chiqarish samaradorligini sezilarli darajada oshiradi. Shuningdek, agrar taʼlim 
va ilm-fan sohasidagi islohotlar, yaʼni ilmiy tadqiqot natijalarini amaliyotga integratsiya qilish, mutaxassislar 
tayyorlash tizimini takomillashtirish orqali tarmoqda bilim va malaka darajasi oshadi. Ushbu ijobiy natijalar, o‘z 
navbatida, xalqaro bozorda O‘zbekiston uzumchilik mahsulotlarining raqobatbardoshligini taʼminlashga xizmat 
qiladi. Sertifikatlangan va sifatli mahsulotlarga talabning ortishi mamlakatning eksport salohiyatini oshirishga 
zamin yaratadi.

Bundan tashqari, eksport hajmi va valyuta tushumlarining ortishi iqtisodiyotning tashqi muvozanatini 
taʼminlaydi. Bu esa davlatning to‘lov balansi va valyuta zaxiralarining barqarorligini mustahkamlashga yordam 
beradi. Nihoyat, barcha ushbu natijalarning umumiy samarasi sifatida “Made in Uzbekistan” brendi xalqaro 
agrar bozorda o‘z o‘rnini mustahkamlaydi. Milliy mahsulotlar uchun ijobiy imidj shakllanishi esa O‘zbekistonning 
agrar salohiyatining global miqyosda tan olinishiga olib keladi.

Shunday qilib, uzumchilik sohasidagi mavjud muammolarni aniqlash va ularni bartaraf etishga qaratilgan 
kompleks chora-tadbirlar nafaqat tarmoq samaradorligini oshiradi, balki aholining turmush darajasini yaxshilash, 
milliy oziq-ovqat xavfsizligini taʼminlash va xalqaro bozorda milliy brendni mustahkamlashga xizmat qiladi. Shu 
sababli, uzumchilikni rivojlantirish strategik ahamiyatga ega bo‘lib, uni tizimli va ilmiy asoslangan yondashuvlar 
orqali amalga oshirish muhimdir.

X U L O S A  V A  T A K L I F L A R
Ushbu tadqiqot natijalari shuni ko‘rsatmoqdaki, uzumchilik sohasi nafaqat agrar sektordagi iqtisodiy faollikni 

oshirishda, balki milliy oziq-ovqat xavfsizligini taʼminlashda ham muhim o‘rin tutadi. Garchi respublikaning iqlim 
va tuproq sharoiti uzumchilikni keng rivojlantirish uchun qulay imkoniyatlar yaratayotgan bo‘lsa-da, soha hali 
to‘liq salohiyatini namoyon eta olmagan. Tahlillar shuni anglatadiki, mavjud tizimli muammolar ishlab chiqarish 
hajmining yetarli emasligi, innovatsion texnologiyalar qo‘llanilishining sustligi, qayta ishlash infratuzilmasining 
rivojlanmaganligi, eksport salohiyatidan to‘liq foydalanilmasligi, kadrlar tayyorlash tizimidagi kamchiliklar 
hamda moliyaviy resurslarning cheklanganligi milliy oziq-ovqat xavfsizligiga salbiy ta’sir ko‘rsatmoqda. Mazkur 
muammolarni bartaraf etishga qaratilgan kompleks va tizimli choralar orqali birinchi navbatda uzumchilik 
tarmog‘ining rivojlanishi oziq-ovqat xavfsizligining strategik komponenti sifatida mustahkamlanadi, bu esa 
mahsulotlar aholini to‘yimli, yuqori sifatli oziq-ovqat bilan ta’minlash orqali importga qaramlikni kamaytiradi. Shu 
bilan birga, qayta ishlash infratuzilmasining zaifligi, past mahsuldorlik va eksportdagi to‘liq ishga tushmagan 
salohiyat kabi muammolarni bartaraf etish uchun innovatsion agrotexnologiyalarni joriy etish, yuqori qiymatli 
mahsulotlar ishlab chiqarish va xalqaro sertifikatsiya tizimini yo‘lga qo‘yish zarur bo‘ladi. Resurslardan samarali 
foydalanishga asoslangan texnologik modernizatsiya, jumladan, tomchilatib sug‘orish tizimi, agroklimatik 
sharoitga mos navlar, raqamli monitoring va mexanizatsiya kabi yechimlar ishlab chiqarish samaradorligini 
sezilarli darajada oshirishga xizmat qiladi. Fermer xo‘jaliklari va klaster subyektlarining iqtisodiy faolligi orqali 
esa aholi daromadlari ortadi, yangi ish o‘rinlari yaratiladi va bu holat ijtimoiy barqarorlikni ta’minlashga olib keladi. 
Sohani rivojlantirishda ilm-fan va ta’lim integratsiyasini kuchaytirish, ya’ni ilmiy natijalarni amaliyotga tatbiq etish, 
agrar ta’lim muassasalari, ilmiy markazlar hamda ishlab chiqaruvchilar o‘rtasidagi uzviy aloqalarni yo‘lga qo‘yish 
orqali sohaga zamonaviy bilimlar joriy qilinadi. Shu bilan birga, uzum mahsulotlarini xalqaro bozorlarga olib 
chiqish uchun sifatni boshqarish va brendlash mexanizmlarini kuchaytirish, “Made in Uzbekistan” agrar brendi 
ostida mahsulotlarni xalqaro talab va standartlarga muvofiq tayyorlash orqali eksport salohiyati oshiriladi va 
raqobatbardoshlik mustahkamlanadi. Barqaror rivojlanish uchun moliyalashtirish va investitsiya mexanizmlarini 
takomillashtirish, jumladan, imtiyozli kreditlar, subsidiyalar, sug‘urta va kooperatsiyaga asoslangan investitsion 
loyihalar orqali kichik va o‘rta ishlab chiqaruvchilarning imkoniyatlari kengaytirilishi lozim. Logistika va saqlash 
infratuzilmasini rivojlantirish esa mahsulot yo‘qotishlarini kamaytiradi, bozorga yetkazib berish zanjirining 
samaradorligini oshiradi, sovutgich omborlari, zamonaviy transport vositalari va eksportga yo‘naltirilgan logistika 
tizimlari bu borada hal qiluvchi rol o‘ynaydi. Kooperatsiya va klasterlashuv asosida “qiymat zanjiri” (value chain)
ni birlashtirish tizimi samarali faoliyat yuritishi kerak, bu tizim orqali oziq-ovqat xavfsizligi, iqtisodiy barqarorlik 
va aholi ta’minoti kafolatlanadi. Shunday qilib, uzumchilik tarmog‘ining ustuvor rivojlanishi nafaqat iqtisodiy 
o‘sishni jadallashtiradi, balki ekologik muvozanat va ijtimoiy taraqqiyotga ham ijobiy ta’sir ko‘rsatadi. Bu jihatlar 
esa ushbu sohaga milliy agrar siyosatning strategik yo‘nalishlaridan biri sifatida e’tibor qaratishga asos bo‘ladi.

